
Mer woren om Dreikönigsgymnasium en der Unterprima, mer hatten noch ei Johr un do hatte mer uns en der
Paus su bessche geklopp un unglöcklicherwies hatt minge Nevvemann su eine avgefange, dat dä K.O. gegange
wor un dä Fritz - ich darf dat jetz sage, dä es ald dud - däm sing Eldere woren Aaz un singe Vatter wor
Haupaktionär vun der Bergische Löwenbrauerei, wor immer god gesorg. 

Dä Fritz wor k.o. gegange. Jetz klingelt et, Paus wor am Eng. Wat dun? Ha' mer dä met zwei Mann genomme, han
dä nevve mich op die Bank gesatz un dann han ich unger däm singem Pullover durch, han ich dä huhgehalde. Jetz
soß dä su do, ja un dat ging su lang god, bes dä draankom. Da säht unse Lateinlehrer: “Alsam, was es denn los
mit Ihnen? Schlafen Sie oder was is mit Ihnen?”

“Nä”, sag ich: “Däm es et nit god.”

“Ja dann bringen Se den doch raus un halden Se en mal unters kalte Wasser!”

“Ja, selbstverständlich.”

Dann ha’ mer dä rusgebraht met zwei Mann. Drusse wor su e Waschbecke, un han dä dann widder widderbeleb.
Et wor natürlich god, dat dat su geklapp hatt.

